
 

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 

Concreción curricular 
 

 

• Artigo 15.2 do Decreto 156/2022, do 15 de setembro, 
polo que se establecen a ordenación e o currículo da 
educación secundaria obrigatoria na Comunidade 
Autónoma de Galicia (DOG 26-9-2022). 

• Artigo 16.2 do Decreto 157/2022, do 15 de setembro, 
polo que se establecen a ordenación e o currículo do 
bacharelato na Comunidade Autónoma de Galicia (DOG 
26-9-2022). 

 

 
 
 
 
 
 

  
Aprobación 

• CCP: sesión núm. 2 / 2022-2023, do 18/01/2023. 

• Claustro de profesorado: sesión núm. 6 / 2022-2023, do 25/01/2023. 

establecen a ordenación e o currículo da educación secundaria 
obrigatoria na Comunidade Autónoma de Galicia (DOG 26-9-

a. Adecuación dos obxectivos xerais ao contexto do centro. 
 
 Tendo en conta os referentes curriculares: 
 
- 1.º e 3.º de ESO (Decreto 156/2022 do 15 de setembro) 
- 1.º de bacharelato (Decreto 157/2022, do 15 de setembro) 
- 2.º, 4.º ESO e 2.º de bacharelato (Decreto 86/2015, do 25 de xullo) 
 
O noso centro educativo concreta os obxectivos xerais da seguinte forma: 
 
1. Asumir responsablemente os seus deberes, coñecer e exercer os seus dereitos no respecto ás demais persoas, 
practicar a tolerancia, a cooperación e a solidariedade entre as persoas e os grupos, exercitarse no diálogo, 
afianzando os dereitos humanos e a igualdade de trato e de oportunidades entre mulleres e homes, como valores 
comúns dunha sociedade plural, e prepararse para o exercicio da cidadanía democrática. 
 
2. Favorecer a toma de decisións colectivas, respectando os acordos acadados. 
 
3. Valorar e respectar a diferenza de sexos e a igualdade de dereitos e oportunidades entre eles. Rexeitar a 
discriminación das persoas por razón de sexo ou por calquera outra condición ou circunstancia persoal ou social. 
Rexeitar os estereotipos que supoñan discriminación entre homes e mulleres, así como calquera manifestación de 
violencia contra a muller. 
 
4. Fortalecer as súas capacidades afectivas en todos os ámbitos da personalidade e nas súas relacións coas 
demais persoas, así como rexeitar a violencia, os prexuízos de calquera tipo e os comportamentos sexistas, e 
resolver pacificamente os conflitos. 
  
5. Lograr unha relación entre os pais, alumnos e profesores baseada no respecto mutuo e a tolerancia, na que non 
teña cabida o autoritarismo nin a arbitrariedade. Manter unha relación fluída cos pais e nais de alumnos, dando 
resposta axeitada ás iniciativas que presenten. 
 
6. Participar naquelas actividades de tipo cultural, deportivo ou lúdico que favorezan a integración e a relación dos 
nosos alumnos con outros doutros lugares. Programar saídas pola nosa contorna: visita a diferentes asociacións 
do concello. 
 
7. Coñecer e aceptar o funcionamento do propio corpo e o das outras persoas, respectar as diferenzas, afianzar 
os hábitos de coidado e saúde corporais, e incorporar a educación física e a práctica do deporte para favorecer o 
desenvolvemento persoal e social. 
 
8. Coñecer e valorar a dimensión humana da sexualidade en toda a súa diversidade. 
 
9. Valorar criticamente os hábitos sociais relacionados coa saúde, o consumo, o coidado dos seres vivos e o 
medio ambiente, contribuíndo á súa conservación e á súa mellora. 
 
10. Apreciar a creación artística e comprender a linguaxe das manifestacións artísticas, utilizando medios de 
expresión e representación. 
 
11. Coñecer e valorar os aspectos básicos do patrimonio lingüístico, cultural, histórico e artístico de Galicia, 
participar na súa conservación e na súa mellora, e respectar a diversidade lingüística e cultural como dereito dos 
pobos e das persoas, desenvolvendo actitudes de interese e respecto cara ao exercicio deste dereito. 
 
12. Fomentar o traballo autónomo e individual prestando especial atención naqueles alumnos/as que presenten 
NEAE. 

13. Favorecer o desenvolvemento das actividades complementarias e extraescolares co fin de educar para o ocio. 
 
14. Coordinar a actuación do profesorado na consecución de hábitos, normas de comportamento e coidado do 
contorno por parte do alumnado. 
 
15. Unificar criterios do profesorado encamiñados a conseguir unha maior eficacia na utilización dos espazos 
conxuntos: corredores, patios, etc. 
 
 
 
 
 

b. Contribución á adquisición das competencias. 
 
 A intervención educativa buscará o desenvolvemento adecuado das competencias clave previstas no perfil 
de saída que se define na LOMLOE e fomentarase a expresión oral e escrita e o uso das matemáticas. 
 
Co obxecto de contribuír á integración das competencias clave o centro docente dedicará un tempo do seu horario 
lectivo á realización de proxectos significativos e relevantes para o alumnado e á resolución de xeito colaborativo 
dos problemas reforzando a autoestima, a autonomía a reflexión e a responsabilidade. 
 
Así mesmo para favorecer a adquisición das competencias clave deseñaranse actividades de aprendizaxe que lle 
permitan ao alumnado avanzar en varias competencias ao mesmo tempo. 
 
Para acadar estas competencias considérase como factor fundamental a lectura, en concreto o desenvolvemento 
das estratexias de comprensión lectora en calquera soporte ou formato adicando un tempo en todas as materias e 
ámbitos á lectura e á práctica da oratoria. 
 
As competencias das que falamos son: 
 
CCL: Competencia en comunicación lingüística 
CP: Competencia plurilingüe 
STEM: Competencia matemática e competencia en ciencia, tecnoloxía e enxeñaría 
CD: Competencia dixital 
CPSAA: Competencia persoal, social e de aprender a aprender 
CC: Competencia cidadá 
CE: Competencia emprendedora 
CCEC: Competencia en conciencia e expresión culturais 
 
 
 
 
 

c. Criterios para desenvolver os principios pedagóxicos e incorporar os 
elementos transversais. 
 
 Sen prexuízo do seu tratamento específico nalgunhas materias da etapa a comprensión lectora, a 
expresión oral e escrita competencia dixital, a comunicación audiovisual, o emprendemento, o fomento do espírito 
crítico e científico, a educación emocional a igualdade de xénero e a creatividade traballaranse en todas as 
materias. 
 
Para promover a transversalidade en todas as materias débese conectar a escola co entorno e a súa realidade 
social favorecendo a adquisición de aprendizaxes significativos. 
 
 Promoverase a resolución pacífica dos conflitos en todas os ámbitos da vida persoal, familiar e social así 
como os valores que sustentan a liberdade, a igualdade ,a xustiza, a paz , o pluralismo político e os dereitos 
humanos. Estes valores inclúense no Proxecto Educativo do centro como valores democráticos. 

 O carácter transversal recóllese nas programacións didácticas elaboradas polos departamentos didácticos, 
desenvolveranse actividades, obradoiros, charlas, celebracións, saídas, etc. de carácter dinámico, participativo e 
colaborador que desperten o pensamento crítico e a responsabilidade ao longo da vida. 
 
 No noso IES traballamos os elementos transversais do seguinte xeito: 
 
A. Igualdade entre mulleres e homes: 
- Lecturas que fomenten a igualdade entre sexos. 
- Charlas e actividades non sexistas. 
- Actividades variadas durante todo o curso (celebración do 25 N, do 8 de marzo, 11 de febreiro - Día da muller e 
da nena na ciencia...) 
- Uso da biblioteca como espazo de inclusión. 
 
B. Educación para a saúde: 
- Nas reunións de inicio de curso infórmase ás familias sobre hábitos alimentarios saudables. 
- Promover durante o tempo de lecer actividades lúdicas e deportivas que estimulen o movemento, os bos hábitos 
e as alternativas a outras actividades sedentarias (andainas pola contorna, actividades deportivas,...). 
- Charlas informativas e obradoiros a toda a comunidade sobre os hábitos saudables do bo uso das redes sociais. 
- Colaboración coas actividades propostas polas entidades locais (ANPA, Concellos, Servizos Sociais e espazo en 
familia). 
- A través das titorías e de xeito transversal en todas as materias, traballarase a educación afectivo – sexual. 
 
C. Concienciación sobre o cambio climático e o consumo responsable: 
- Promover o uso responsable dos espazos do centro, fomentando a limpeza, orde e reciclaxe. 
- Responsabilizar a toda a comunidade educativa do bo uso dos espazos. 
 
D. Respecto mutuo e cooperación entre iguais. 
- Temática transversal establecida como prioritaria nas NOF. 
 
E. Educación para a sustentabilidade e o consumo responsable. 
- De xeito transversal a través de proxectos realizados no IES e publicados pola consellería. 
 
 
 
 
 
 

d. Criterios de carácter xeral sobre a metodoloxía. 
 
 Os diferentes departamentos didácticos establecen nas súas programacións propostas pedagóxicas para 
esta etapa, considerando a atención á diversidade e o acceso de todo o alumnado á educación común. As 
metodoloxías deben ter en conta os diferentes ritmos de aprendizaxe, favorecer a capacidade de aprender por si 
mesmos e promover a aprendizaxe en equipo. 
 
1. Pretendemos que a metodoloxía sexa activa e participativa, pero deixando espazo ao imprescindible traballo 
individual. 
 
2. Nas programacións didácticas fíxanse as estratexias que desenvolverá o profesorado para alcanzar os 
estándares/criterios de aprendizaxe avaliables previstos en cada materia e, de ser o caso, en cada ámbito, así 
como a adquisición das competencias. 
 
3. Prestamos especial atención á diversidade do alumnado, poñendo en práctica mecanismos de reforzo 
(desdobres, ACIS, PDC) tan pronto como se detectan dificultades de aprendizaxe. 
 
4. Coa finalidade de promover a comprensión da lectura e de uso da información, cóntase cun Plan Lector coas 
achegas de todos os departamentos e centralizado na biblioteca como catalizadora de recursos. 
 
5. Promóvese a integración e o uso das tecnoloxías da información e da comunicación na aula, como recurso 
metodolóxico eficaz para desenvolver as tarefas de ensino e aprendizaxe. Todas as aulas contan con ordenador, 

canón e encerado dixital (neste último caso, non todas). Procurarase, dentro das posibilidades, que as aulas de 
Informática ofrezan horario para todas as materias que requiran o seu uso. 
 
6. Priorizarase en todas as programacións a metodoloxía que facilite o desenvolvemento competencial do 
alumnado garantindo a atención á diversidade, o respecto polos diferentes ritmos de aprendizaxe deseñando 
actividades de diferente complexidade e combinando o traballo individual co traballo en equipo. 
 
7. Os contidos das materias irán do coñecido ao descoñecido, do simple ao complexo, do concreto e manipulativo 
ao abstracto seguindo un proceso gradual. 
 
8. O medio entendido como un conxunto de factores físicos e sociais que interaccionan co alumnado debe ser o 
punto de partida preferente no proceso de ensinanza. 
 
9. No proceso de ensino aprendizaxe combinaranse as exposicións do profesorado coa realización de actividades 
por parte do alumnado sendo desigual a distribución do tempo dedicado a un e outro aspecto. 
 
10. Asegurarase o traballo colaborativo de todo o profesorado para garantir un enfoque multidisciplinar do proceso 
educativo garantindo a coordinación de todos os membros de equipo docente que atende a cada alumno e alumna 
no grupo. 
 
11. A atención ao alumnado parte dunha perspectiva construtivista consecuente cos seguintes principios 
didácticos: construtividade, significatividade, funcionalidade, interactividade, ensinar a aprender, mediación, 
globalización e interdisciplinariedade. 
 
12. Seguiranse as seguintes orientacións sobre o uso de tarefas/deberes na casa:  
- As tarefas deben ser accesibles a todo o alumnado e cubrir as necesidades do mesmo. Teremos tarefas de 
reforzo, consolidación, ampliación repaso ou recuperación. 
- Terase en conta o número de horas semanais de cada materia e o tempo necesario para a súa corrección nas 
clases. 
- As tarefas serán propostas coa suficiente antelación para garantir a súa realización. 
- Nos períodos de exames reducirase o número de exercicios para evitar a acumulación, a desmotivación e 
facilitar a preparación das probas obxectivas. 
 
 
 
 
 

e. Criterios de carácter xeral sobre os materiais e os recursos didácticos. 
 
 En base ao principio de autonomía pedagóxica os centros docentes acordarán os materiais curriculares 
que se empregarán nos diferentes cursos da etapa. 
 
 Enténdese por materiais curriculares aqueles que son empregados no desenvolvemento das clases e que 
serven de elemento vertebrador da materia ao longo do curso. Poderán ser: 
 
- Libros de texto publicados por editoriais, libros de consulta ou lectura, apuntamentos públicos ou privados. 
- Diferentes materiais audiovisuais. 
 
 Os departamentos didácticos elixirán os materiais a empregar de forma consensuada. 
 
MATERIAIS: 
- O acordo do IES é que non se utiliza E-DIXGAL. 
 
 En educación secundaria: 
- En 1.º ESO, emprégase libro texto físico en bioloxía, xeografía e historia, lingua castelá, lingua galega, inglés, 
francés, matemáticas e tecnoloxía e dixitalización (caderno de exercicios). 
- En 2.º ESO, emprégase libro texto físico en xeografía e historia, lingua castelá, lingua galega, inglés, francés, 
matemáticas, física e química e música. 
- En 3.º ESO, emprégase libro texto físico en bioloxía e xeoloxía, física e química, música, xeografía e historia, 
lingua castelá, lingua galega, inglés, francés, matemáticas, educación en valores cívicos e éticos e oratoria. 

- En 4.º ESO, emprégase libro texto físico en bioloxía e xeoloxía, física e química, xeografía e historia, lingua 
castelá, lingua galega, inglés, francés, matemáticas orientadas ás ensinanzas académicas e orientadas ás 
ensinanzas aplicadas, música, latín e economía. 
 
 En bacharelato:  
- En 1º de bacharelato, emprégase libro texto físico en bioloxía e xeoloxía, historia do mundo contemporáneo, 
lingua castelá, lingua galega, literatura universal, inglés, francés, física e química, economía. 
- En 2º de bacharelato, emprégase libro texto físico en historia de España, inglés, química, economía da empresa 
e xeografía. 
 
 Cada curso académico os departamentos decidirán o material didáctico que utilizarán. 
 O centro fará público, a través da súa páxina web, a lista de libros de texto. 
 
No ciclo formativos de Laboratorio de análise e de control de calidade, emprégase libro de texto no módulo de 
Ensaios fisicoquímicos. 
 
 
RECURSOS DIDÁCTICOS: 
 
- Biblioteca. 
- 2 aulas de informática. 
- Laboratorio de Bioloxía. 
- Laboratorio de Microbioloxía. 
- Laboratorio de Ensaios físicos. 
- Laboratorio de Análises químicas. 
- Laboratorio de Física e química. 
- Aula taller de Tecnoloxía. 
- Aula de Música. 
- Aula de Debuxo técnico. 
- Aula de Convivencia. 
- Ximnasio. 
- Pavillón polideportivo. 
- Departamento de Orientación: material manipulativo e probas e tests estandarizados. 
- Proxector e ordenador portátil en todas as aulas. 
- Altofalantes nas aulas. 
- PDI en todas as aulas. 
 
 
 
 
 

f. Criterios de oferta educativa, agrupamentos de ámbitos, itinerarios e 
optatividade, de ser o caso. 
 
 No IES Moncho Valcarce as materias optativas configuran un modelo de itinerarios educativos 
alternativos, que permiten ao alumnado deseñar un currículo cercano aos seus intereses e aptitudes. Sen dúbida, 
o papel da orientación resulta primordial para propocionar criteiros ilustrativos de selección. 
 
Criterios para elaborar a oferta educativa: 
-Os criterios xerais de oferta educativa de Educación Secundaria Obrigatoria que aparecen no Decreto 156/2022 
do 15 de setembro do 2022 para os cursos impares e no Decreto 86/2015 do 25 de xuño do 2015 para os cursos 
pares. E en bacharelato no Decreto 157/2022 do 15 de setembro do 2022 para primeiro curso e no Decreto 
86/2015 do 25 de xuño do 2015 para segundo curso. 
 
 
 Criterios para orientar a elección do alumando: 
- Durante o mes de abril - maio de cada curso, o departamento de orientación e os titores, informarán ao 
alumando e ás familias da oferta educativa do centro. 

- Na última sesión de avaliación e en función dos resultados académicos do alumnado, determinarase polo equipo 
educativo cales son as opcións máis axeitadas que debe cursar o alumnado, entregando en 2º ESO e en 4º de 
ESO, xunto co boletín de notas, un consello orientador para informar ás familias das propostas. 
 
A asignación das materias optativas, realizarase ao finalizar a matrícula, tendo en conta os seguintes criterios: 
- Que exista profesorado suficiente e con horas dispoñibles. 
- Que o número de alumnado que solicite as materias optativas non sexa inferior a 5. 
- Dispoñibilidade horaria. 
- Procurarase que se exista un equilibrio de alumnos e alumnas. 
- Como norma xeral, non se admitirán cambios de materias optativas, a non ser que existan motivos pedagóxicos 
valorados e aprobados polo equipo directivo. 
 
 As optatividade ofertada no IES Moncho Valcarce é: 
 
 En Educación secundaria obrigatoria: 
 
1.º ESO: As horas de libre disposición do centro engadíronse, unha ao departamento de matemáticas e outra ao 
departamento de lingua galega. 
Como 1.ª lingua estranxeira o alumando pode elixir entre inglés e francés. E a que non elixan poden cursala como 
2.ª lingua estranxeira. 
Optatividade entre Relixión e Proxecto Competencial 
 
2.º ESO: Optatividade entre Relixión e Valores éticos. 
Optatividade entre Investigación e tratamento da información (ITI), reforzo de física e química ou reforzo de inglés. 
Como 1ª lingua estranxeira o alumando pode elixir entre inglés e francés. E a que non elixan poden cursala como 
2ª lingua estranxeira. 
 
3.º ESO: Optatividade entre Relixión católica e Proxecto Competencial. 
Optatividade entre Ed. dixital, Francés, Oratoria e Cultura clásica. 
Como 1ª lingua estranxeira o alumando pode elixir entre inglés e francés. E a que non elixan poden cursala como 
2ª lingua estranxeira. 
 
4.º ESO: Optatividade entre Relixión católica e Valores éticos. 
 
Itinerario A: Matemáticas orientadas ás ensinanzas académicas, física e química, bioloxía e xeoloxía. Optatividade 
entre Cultura científica, Francés, Tecnoloxías da información e da Comunicación, Música, Ed Plástica, Filosofía, 
Tecnoloxía. 
 
Itinerario B: Matemáticas orientadas ás ensinanzas académicas, Economía, Latín. Optatividade entre Cultura 
científica, Francés, Tecnoloxías da información e da Comunicación, Música, Ed. Plástica, Filosofía, Tecnoloxía. 
 
Itinerario C: Matemáticas orientadas ás ensinanzas Aplicadas, Ciencias Aplicadas á actividade profesional, 
Iniciación á actividade emprendedora e empresarial, Tecnoloxía. Optatividade entre Cultura científica, Francés, 
Tecnoloxías da información e da Comunicación, Música, Ed. Plástica, Filosofía. 
 
 En bacharelato: 
 
1.º Bacharelato: 
Optatividade na 1ª lingua estranxeira entre inglés e francés. 
Optatividade entre Relixión, Reforzo de física e química, Reforzo de inglés ou reforzo de matemáticas aplicadas I. 
 
Itinerario A: Matemáticas I, Física e Química, Debuxo Técnico I.  
Elixir unha entre: Tecnoloxía e enxeñería I, Anatomía Aplicada, Cultura Científica, TIC I, 2.ª lingua estranxeira 
(Francés). 
 
Itinerario B: Matemáticas I, Física e Química, Bioloxía, Xeoloxía e Ciencias ambientais.  
Elixir unha entre: Tecnoloxía e enxeñería I, Anatomía Aplicada, Cultura Científica, TIC I, 2.ª lingua estranxeira 
(Francés). 
 
Itinerario C: Matemáticas aplicadas ás CCSS I, Economía e Hª do mundo contemporáneo. 

Elixir unha entre: Literatura universal, Antropoloxía, Literatura Galega do S. XX e a actualidade, Cultura científica, 
TIC I, 2.ª lingua estranxeira (Francés) e Latín I. 
 
Itinerario D: Latín I, Grego I e H.ª do mundo contemporáneo. 
Elixir unha entre: Literatura universal, Antropoloxía, Literatura Galega do S. XX e a actualidade, Cultura científica, 
TIC I, 2.ª lingua estranxeira (Francés) e Matemáticas aplicadas ás CCSS I. 
 
2.º Bacharelato: 
Optatividade na 1ª lingua estranxeira entre inglés e francés. 
Optatividade entre Relixión, Reforzo de física e química, Reforzo de inglés ou reforzo de matemáticas aplicadas I. 
 
Itinerario A: Matemáticas II, Física , Debuxo Técnico II. Elixir unha materia entre Tecnoloxía industrial, Debuxo 
artístico II, Química e Xeoloxía. 
Optatividade: Psicoloxía, 2ª lingua estranxeira (Francés), TIC II, Tecnoloxía industrial, Métodos estatísticos e 
numéricos, Electrotecnia, Hª da filosofía, Relixión, Afondamentos de inglés ou francés, ciencias da terra e do mar, 
química e bioloxía. 
 
Itinerario B: Matemáticas II, Química, Bioloxía. Elixir unha entre Psicoloxía, Física e Xeoloxía. 
Optatividade: Psicoloxía, 2ª lingua estranxeira (Francés), TIC II, Tecnoloxía industrial, Métodos estatísticos e 
numéricos, Electrotecnia, Hª da filosofía, Relixión, Afondamentos de inglés ou francés, ciencias da terra e do mar, 
química e bioloxía. 
 
Itinerario C: Matemáticas aplicadas ás CCSS II, Economía da empresa e Hª da filosofía. 
Optatividade: Hª da Arte, Xeografía, Psicoloxía, 2ª lingua estranxeira (Francés), TIC II, Debuxo artístico II, Hª da 
música e da danza, Relixión, Afondamentos de inglés ou francés, fundamentos de administración e xestión, 
introdución ás ciencias políticas e socioloxía, xeografía e historia de Galicia, Métodos estatísticos e numéricos. 
 
Itinerario D: Latín II, Hª da filosofía. Elixir unha entre: Hª da arte, Xeografía e Grego II. 
Optatividade: Hª da Arte, Xeografía, Psicoloxía, 2ª lingua estranxeira (Francés), TIC II, Debuxo artístico II, Hª da 
música e da danza, Relixión, Afondamentos de inglés ou francés, fundamentos de administración e xestión, 
introdución ás ciencias políticas e socioloxía, xeografía e historia de Galicia, Métodos estatísticos e numéricos. 
 
 
 
 
 

g. Criterios para o deseño de actividades complementarias. 
 
- Ao comezo do curso realizarase unha sondaxe sobre as diferentes actividades que se realizarán ao longo do 
ano. Os membros de cada departamento farán unha posta en común onde se especificarán as diversas 
actividades que se pretenden levar a cabo ao longo do ano. Posteriormente , o xefe de departamento cubrirá un 
impreso onde figurarán ditas actividades e que será entregada aos membros do equipo directivo. Ditas actividades 
serán aprobadas posteriormente polo claustro de profesores do centro e polo consello escolar. É habitual que 
vaian xurdindo, a medida que vai avanzando curso, novas actividades que non figuran na listaxe inicial. Estas 
novas actividades deberán ser aprobadas tamén polo órganos anteriormente citados. 
 
- Inténtase non concentrar todas as actividades nun só trimestre e evitar, na medida do posible que non cadren 
coas épocas de exames e que non se desenvolvan todas no último trimestre, xa que adoita ser o máis curto, aínda 
que é o máis propicio para realizar actividades e saídas. 
 
- O IES conta con grupos de traballo formado polos coordinadores e membros colaboradores: Biblioteca, Club de 
lectura, Club de ciencia, Plan Proxecta ... ditos grupos realizarán actividades ao longo do curso, procurando que 
non se solapen coas actividades establecidas e programadas polos diferentes departamentos. 
 
- A principios de curso, o claustro do profesorado decidirá que festividades e conmemoracións de obrigado 
cumprimento corresponden e se marcan nun calendario, atendendo así a que haxa unha 
celebración/conmemoración estimada por mes, movendo aquelas que non estean ligadas a unha data específica. 
Posteriormente, as datas elixidas comunicaranse aos demais centros educativos da localidade para establecer un 
consenso e elixir as mesmas datas festivas. 

- O deseño das actividades complementarias estará supervisada pola vicedirección do centro, a cal levará un 
rexistro e clasificación por departamentos de cada unha delas especificando o seu obxectivo pedagóxico. Dita 
información será exposta nunha memoria de final de curso e ante o claustro de profesorado. 
 
- Tentamos que as saídas ao longo do curso non exceden o horario lectivo, xa que moitos alumnos dependen do 
transporte escolar para a súa volta á casa. 
 
- As saídas grupais por curso, son organizadas polo titor ou polo profesorado da materia e contan co respaldo do 
Equipo Directivo para a organización dos posibles apoios precisos. 
 
 
 

h. Criterios para o deseño dos plans de reforzo para o alumnado que acade 
a promoción con materias ou ámbitos pendentes de cursos anteriores. 
 
 O destinatario do plan de reforzo e recuperación será o alumnado de educación secundaria obrigatoria 
que pase de curso con materias sen superar; estará destinado á súa recuperación e á súa superación. 
 No centro elaborouse un modelo do plan de reforzo para cada unha das materias non superadas polo 
alumno/a no curso anterior, que deberá ter as seguintes características: 
- Estará supervisado polo departamento didáctico, que velará polo seu cumprimento. 
- Terá como referentes os obxectivos da materia e a contribución á adquisición das competencias. 
- Cada departamento elaborará un guión dos obxectivos básicos requiridos para acadar a avaliación positiva en 
cada un dos cursos. 
- Cada departamento poderá crear un curso online para publicar o plan e facilitar o acceso do alumnado aos 
recursos e ás tarefas. 
- Poderán utilizarse distintos tipos de recursos: documentos, vídeos, tarefas online, tarefas en papel, etc... 
- Será personalizado e adaptado ás características de cada alumno/a. 
- Farase o seguimento do plan en cada avaliación, realizándose axustes se fose necesario. 
- Será necesario obter avaliación positiva neste plan para superar a materia pendente. 
- O titor/a e a familia serán informados deste plan ao principio do curso e das posibles modificacións ao longo das 
avaliacións. 
 
 O plan de reforzo debe incluír: 
a. Identificación da alumna ou do alumno. 
b. Información relevante sobre a materia sen superar. 
c. Currículo para desenvolver, con especificación dos criterios de avaliación. 
d. Estratexias metodolóxicas que se utilizarán no seu desenvolvemento. 
e. Recursos necesarios para o seu desenvolvemento. 
f. Tarefas para realizar, coa debida temporalización. 
g. Seguimento e avaliación. 
h. Acreditación da información á familia. 
 
 
 
 
 

i. Criterios para o deseño dos plans específicos personalizados para o 
alumnado que deba permanecer un ano máis no mesmo curso. 
 
 O alumnado de educación secundaria obrigatoria que permaneza un ano máis no mesmo curso. 
- Adaptaranse as condicións curriculares ás necesidades da alumna ou alumno para tratar de superar as 
dificultades detectadas. 
 
 No centro elaborouse un modelo do plan de reforzo para desenvolver ao longo do curso seguindo a 
estrutura que aparece a continuación: 
a) Identificación da alumna ou alumno 
b) Relación das necesidades educativas que motivaron a repetición do curso. 
c) Medidas ordinarias aplicadas no curso anterior. 
d) Estratexias metodolóxicas que se utilizarán no seu desenvolvemento. 

e) Recursos necesarios para o desenvolvemento do plan. 
f) De ser o caso, oferta de medidas extraordinarias. 
g) Acreditación da información á familia. 
 
- En cada sesión de avaliación farase o seguimento do plan específico personalizado e, de ser necesario, 
realizaranse os axustes que procedan. Ao final de curso, na mesma sesión de avaliación, informarase sobre o seu 
desenvolvemento e aproveitamento. 
 
 
 
 
 

j. Criterios xerais para a avaliación , a promoción e a titulación. 
 
 
CRITERIOS DE AVALIACIÓN DA ESO. 
 
A avaliación será: 
- Continua: permitirá detectar as dificultades no momento e adoptar as medidas pertinentes. 
- Formativa: deberá servir de instrumento para a mellora da aprendizaxe e do propio proceso de ensinanza e da 
práctica docente. 
- Integradora: terá en conta desde todas as materias a consecución dos obxectivos e o desenvolvemento das 
competencias. 
 O profesorado, despois de analizar o currículo de cada materia, determinará os procedementos e 
instrumentos de avaliación e a metodoloxía a seguir en función dos criterios de avaliación e os seus indicadores: 
- A observación sistemática do traballo do alumnado. 
- As probas orais e escritas. 
- Os traballos de clase. 
- A actitude cara a materia que promova a consecución dos estándares/criterios de avaliación. 
 
 O profesorado poderá incorporar estratexias tales como a autoavaliación, a coavaliación ou a 
heteroavaliación, para que o alumnado participe na valoración dos seus propios logros, para que reflexione sobre 
as súas propias dificultades e fortalezas. Aplicará a avaliación de maneira sistemática e continuada de cada 
alumna e alumno o longo do período lectivo do curso para recoller información fidedigna, cualitativa e cuantitativa, 
sobre o grao de adquisición das competencias no currículo da materia. 
 Nos departamentos e nas programacións didácticas teranse en conta as necesidades do alumnado con 
NEAE. 
Os referentes da avaliación no caso do alumnado con adaptación curricular serán os incluídos na devandita 
adaptación, sen que isto poida impedirlle a promoción ao seguinte curso ou a obtención do título de graduado ou 
graduada en educación secundaria obrigatoria. 
 O equipo docente de cada grupo reunirase en tres sesións de avaliación, unha por cada trimestre, e nunha 
sesión de avaliación final, no mes de xuño (a previsión das datas realizarase a principio de curso e figurará na 
PXA, Programación Xeral Anual, despois de ser aprobada pola CCP e o claustro de profesorado). 
 O equipo docente estará constituído polo profesorado do grupo e a persoa orientadora, baixo a 
coordinación da persoa titora. A persoa titora recollerá en acta, para cada sesión de avaliación, as decisións e os 
acordos acadados referidos a cada alumna e alumno, e ao grupo no seu conxunto. 
 
 Tras a celebración de cada unha das sesións de avaliación a persoa titora informará mediante o boletín de 
cualificacións oficial a cada estudante e á súa familia do resultado do proceso de aprendizaxe. 
 O profesorado informará ao alumnado a principio de curso sobre os criterios de cualificación e aqueles 
aspectos da programación didáctica máis importantes. Cada departamento didáctico establecerá o procedemento 
a seguir para asegurar que dita información é coñecida por todo o alumnado e as súas familias. 
 
CRITERIOS DE PROMOCIÓN 1.º, 2.º E 3.º ESO. 
 
 O equipo docente de cada grupo de alumnado adoptará de forma colexiada as decisións sobre a 
promoción de curso ou a permanencia no mesmo. A repetición de curso considerarase unha medida excepcional e 
tomarase despois de ter esgotadas as medidas ordinarias de reforzo e apoio para solventar as dificultades de 
aprendizaxe do alumnado. 

 Promocionará dun curso a outro da ESO o alumnado que superase todas as materias ou todos os ámbitos 
cursados ou teña avaliación negativa nunha ou dúas materias, considerándose para o cómputo as materias non 
superadas do propio curso e dos cursos anteriores. 
 Ademais de nos casos anteriores, excepcionalmente, o equipo docente poderá decidir a promoción dunha 
alumna ou dun alumno, sempre que se cumpran tamén todas as condicións seguintes: 
a) Que a media aritmética das cualificacións obtidas en todas as materias en que estea matriculada ou 
matriculado nese ano académico sexa igual ou superior a cinco. 
b) Que o equipo docente considere que a natureza das materias non superadas lle permite seguir con éxito o 
curso seguinte. 
c) Que o equipo docente considere que ten expectativas favorables de recuperación. 
d) Que o equipo docente considere que a devandita promoción beneficiará a súa evolución académica. 
 
 A efectos de promoción cada equipo docente valorará que non haxa abandono manifesto nas materias 
non superadas. 
 
 O alumnado que promocione de curso con materias sen superar deberá seguir un plan de reforzo en cada 
unha desas materias, destinado á súa recuperación e superación. 
 
 O alumnado que non acade a promoción permanecerá un ano máis no mesmo curso. En todo caso, a 
permanencia no mesmo curso planificarase de maneira que as condicións curriculares se adapten ás necesidades 
do alumnado e estean orientadas á superación das dificultades detectadas, así como ao avance e ao 
afondamento nas aprendizaxes xa adquiridas. Estas condicións recolleranse nun plan específico personalizado 
con cantas medidas se consideren adecuadas para este alumnado. 
 
 O alumnado poderá permanecer no mesmo curso unha soa vez, e dúas veces como máximo ao longo do 
ensino obrigatorio. 
 
Excepcionalmente poderase permanecer un ano máis no cuarto curso, aínda que se esgotase o máximo de 
permanencia, sempre que o equipo docente considere que esta medida favorece a adquisición das competencias 
establecidas para a etapa. Neste caso poderase prolongar un ano o límite de idade a que se refire o artigo 4.2 da 
Lei orgánica 2/2006, do 3 de maio, de educación. 
 Conforme ao disposto na Orde do 5 de xaneiro de 2022, ao finalizar o segundo curso e a etapa 
entregaráselles aos pais, ás nais ou ás persoas que teñan a titoría legal de cada alumna ou alumno un consello 
orientador. Ademais de nos casos anteriores, cando o equipo docente considere conveniente propor a pais, nais, 
titores ou titoras legais, ou á alumna ou ao alumno a súa incorporación a un ciclo formativo de grao básico ou a un 
programa de diversificación curricular, ou ao primeiro curso dun programa de mellora da aprendizaxe e do 
rendemento, nalgún outro curso en que resulte de aplicación, a devandita proposta formularase a través dun 
consello orientador que se emitirá con esa única finalidade. 
 
 
CRITERIOS DE TITULACIÓN 4.º ESO. 
 
 Ao finalizar 4.º de ESO o equipo docente do alumnado, na sesión de avaliación final, decidirá sobre a súa 
titulación. A decisión será adoptada de xeito colexiado, atendendo á adquisición das competencias establecidas e 
á consecución dos obxectivos da etapa, tendo en conta os criterios de titulación. 
 
 Obterá o título de Graduada ou Graduado en ESO o alumnado seguinte: 
- O alumnado que supere todas as materias ou ámbitos cursados. 
- O alumnado que, aínda non superando todas as materias ou ámbitos cursados, cumpra todas as condicións 
seguintes: 
a) Que a media aritmética das cualificacións obtidas en todas as materias en que estea matriculada ou 
matriculado nese ano académico sexa igual ou superior a cinco. 
b) Que a xuízo do equipo docente a alumna ou o alumno adquirise as competencias establecidas. 
c) Que a xuízo do equipo docente a alumna ou o alumno alcanzase os obxectivos da etapa. 
 
 A efectos de titulación cada equipo docente valorará que non haxa abandono manifesto nas materias non 
superadas. 
 
CRITERIOS DE AVALIACIÓN BACHARELATO 

 A avaliación da aprendizaxe do alumnado de bacharelato será continua e diferenciada segundo as 
distintas materias. O profesorado de cada unha delas decidirá, ao final do curso, se a alumna ou alumno logrou os 
obxectivos e alcanzou o adecuado grao de adquisición das competencias correspondentes. 
 O profesorado levará a cabo unha avaliación continua en todas as materias utilizando instrumentos 
variados claramente identificados nas programacións didácticas cun dobre obxectivo: 
- Identificar e corrixir de maneira áxil e rápida as deficiencias que se poidan detectar no proceso de ensinanza-
aprendizaxe global. 
- Ter actualizada a cualificación do alumnado para poder anticipar medidas correctoras de carácter individual. 
 
 O equipo docente de cada grupo reunirase en tres sesións de avaliación, unha por cada trimestre, e nunha 
sesión de avaliación final ordinaria e outra de carácter extraordinario, nas datas fixadas no calendario escolar. A 
previsión das datas realizarase a principio de curso. No caso de 2.º bacharelato estarase ao disposto no 
calendario da ABAU. 
 O equipo docente estará constituído polo profesorado do grupo e a persoa orientadora, baixo a 
coordinación da persoa titora. A persoa titora recollerá en acta, para cada sesión de avaliación, as decisións e os 
acordos acadados referidos a cada alumna e alumno, e ao grupo no seu conxunto. 
 Tras a celebración de cada unha das sesións de avaliación a persoa titora informará mediante o boletín de 
cualificacións oficial a cada estudante e á súa familia, no caso de alumnado menor de idade, do resultado do 
proceso de aprendizaxe,  
 O profesorado informará ao alumnado a principio de curso sobre os criterios de cualificación e aqueles 
aspectos da programación didáctica máis importantes. Cada departamento didáctico establecerá o procedemento 
a seguir para asegurar que dita información é coñecida por todo o alumnado, e as súas familias. 
 
CRITERIOS DE PROMOCIÓN DE 1.º DE BACHARELATO 
 
 O alumnado de primeiro curso promocionará a segundo se supera todas as materias cursadas ou ten 
cualificación negativa en dúas materias como máximo. 
 Para estes efectos só se computarán as materias que como mínimo a alumna ou o alumno debe cursar en 
cada un dos bloques. No bloque de materias de libre configuración autonómica só se computará Lingua Galega e 
Literatura, con independencia de que as alumnas e os alumnos poidan cursar máis materias do devandito bloque. 
 A decisión será adoptada de xeito colexiado, atendendo á consecución dos obxectivos, ao grao de 
adquisición das competencias establecidas e á valoración das medidas que favorezan o progreso do alumnado. 
 
 O alumnado que promocione a segundo curso con materias pendentes deberá matricularse delas e 
cursalas ao longo do curso. Os departamentos didácticos organizarán as actividades de seguimento, recuperación 
e avaliación das materias pendentes tendo en conta que a avaliación destas materias terá que ser anterior á das 
materias de segundo curso. 
 O alumnado que ao final do segundo curso tivese avaliación negativa nalgunhas materias poderá 
matricularse delas sen necesidade de cursar de novo as materias superadas ou poderá optar, así mesmo, por 
repetir o curso completo. Neste último caso, non se manterán as cualificacións das materias do devandito curso 
que a alumna ou o alumno tivera superado previamente. 
 
 
CRITERIOS DE TITULACIÓN BACHARELATO. 
 
 Para obter o título de bacharel cumprirá a avaliación positiva en todas as materias dos dous cursos de 
bacharelato. 
 Excepcionalmente, o equipo docente poderá decidir a obtención do título de bacharel por unha alumna ou 
un alumno que superase todas as materias agás unha, sempre que se cumpran ademais todas as condicións 
seguintes: 
a) Que o equipo docente considere que a alumna ou o alumno alcanzou as competencias e os obxectivos 
vinculados a ese título. 
b) Que non se produciu unha inasistencia continuada e non xustificada de máis do 10 % das horas lectivas por 
parte da alumna ou do alumno na materia. 
c) Que a alumna ou o alumno se presentou ás probas e realizou as actividades necesarias para a súa avaliación, 
incluídas as da convocatoria extraordinaria. 
d) Que a media aritmética das cualificacións obtidas en todas as materias da etapa cursadas que como mínimo se 
requiran para a obtención do título pola modalidade pola que se remata sexa igual ou superior a cinco. Neste 
caso, para os efectos do cálculo considerarase a nota numérica obtida na materia non superada. 

  A efectos de titulación cada equipo docente valorará que non haxa abandono manifesto na materia 
non superada. 
 
 
 
 
 

k. Criterios xerais de outorgamento de matrículas de honra, de ser o caso. 
 
MENCIÓN MATRICULA DE HONRA EN 4.º ESO 
 
 O alumnado que, na avaliación final do cuarto curso, obtivese unha nota media do cuarto curso igual ou 
superior a nove puntos poderá recibir a mención de matrícula de honra. 
 Esta mención poderá concederse, como máximo, a un número de alumnado igual ao enteiro máis próximo 
ao 5 % do total de alumnado matriculado no centro docente no cuarto curso. Se hai menos de 20 persoas 
matriculadas en 4.º de ESO poderá concederse unha mención de matrícula de honra. 
 A obtención da mención de matrícula de honra será consignada nos documentos de avaliación do 
alumnado. 
 
 En caso de empate entre dúas alumnas ou alumnos, ou máis, procederase da seguinte maneira: 
- Primeiro: calcularase a nota media de 4.º de ESO e concederase a mención a quen teña a media máis alta. 
- Segundo: se aínda así persistira o empate, calcularase a nota media de 3.º de ESO e concederase a mención a 
quen teña a media máis alta. 
- Terceiro: se aínda así persistira o empate, calcularase a nota media de 2.º de ESO e concederase a mención a 
quen teña a media máis alta. 
- Cuarto: se aínda así persistira o empate, calcularase a nota media de 1.º de ESO e concederase a mención a 
quen teña a media máis alta. 
- Quinto: se aínda así persistira o empate, farase un sorteo para decidir a quen se lle concede a mención da 
matrícula de honra. 
 
 Cando se dea a circunstancia de que haxa un número de candidatas ou candidatos para a obtención de 
matrícula de honra superior ao número de matrículas que corresponda outorgar, o profesorado non poderá 
modificar as cualificacións do alumnado afectado na avaliación final. 
 
 
MENCIÓN MATRÍCULA DE HONRA EN 2.º BACHARELATO. 
 
 O alumnado que, logo da avaliación final ordinaria do segundo curso, obtivese unha nota media do 
segundo curso igual ou superior a nove puntos poderá recibir a mención de matrícula de honra. 
 A devandita mención poderá concederse, como máximo, a un número de alumnas ou alumnos igual ao 
enteiro máis próximo ao 5 % do total de alumnado matriculado no centro docente no segundo curso. 
 Cando no centro docente o total de alumnado matriculado no segundo curso de bacharelato sexa inferior a 
vinte, poderá concederse unha distinción de matrícula de honra. 
 A obtención da mención de matrícula de honra será consignada nos documentos de avaliación da alumna 
ou do alumno. 
 
 Concederáselle a mención de matrícula de honra ao alumnado que na avaliación final ordinaria estea en 
condicións de obter dita mención, de acordo co estipulado na normativa vixente en canto a cualificación mínima e 
límite de alumnado. 
 
 No caso de que haxa un número de candidatos/as para a obtención de matrícula de honra superior ao 
número de matrículas que corresponda outorgar, establecerase unha lista de prelación co alumnado candidato 
atendendo correlativamente aos seguintes criterios para desfacer os posibles empates: 
1. Media aritmética de todas as materias do segundo curso de bacharelato, arredondada á centésima máis 
próxima e, en caso de equidistancia, á superior. 
2. Media aritmética de todas as materias do primeiro curso de bacharelato, arredondada á centésima máis 
próxima e, en caso de equidistancia, á superior. 
3. Media aritmética global da ESO, arredondada á centésima máis próxima e, en caso de equidistancia, á superior. 
4. Sorteo público, previa convocatoria das persoas afectadas. 

 Cando se dea a circunstancia de que haxa un número de candidatas ou candidatos para a obtención de 
matrícula de honra superior ao número de matrículas que corresponda outorgar, o profesorado non poderá 
modificar as cualificacións do alumnado afectado na avaliación final ordinaria. 
 
 
 
 
 

l. Decisións e criterios xerais para a elaboración e a avaliación das 
programacións didácticas. 
 
 Todas as programacións deberán conter os seguintes apartados: 
1. Introdución. 
2. Obxectivos e súa contribución ao desenvolvemento das competencias. 
3.1. Relación de unidades didácticas. 
3.2. Distribución currículo nas unidades didácticas. 
3.3. Avaliación das unidades didácticas. 
4.1. Concrecións metodolóxicas. 
4.2. Materiais e recursos didácticos. 
5.1. Procedemento para a avaliación inicial. 
5.2. Criterios de cualificación e recuperación. 
5.3. Procedemento de seguimento, recuperación e avaliación das materias pendentes. 
5.4. Procedemento para acreditar os coñecementos necesarios en determinadas materias 
6. Medidas de atención á diversidade. 
7.1. Concreción dos elementos transversais. 
7.2. Actividades complementarias. 
8.1. Procedemento para avaliar o proceso do ensino e a practica docente cos seus indicadores de logro. 
8.2. Procedemento de seguimento, avaliación e propostas de mellora. 
9.1. Distribución CA por UD (por OBX). 
9.2. Distribución CA por UD (por Bloque). 
9.3. Orientacións pedagóxicas: Liñas de actuación no proceso de ensino e aprendizaxe. 
 
CRITERIOS PARA AVALIAR AS PROGRAMACIÓNS: 
 Teranse en conta os precedentes e indicadores recollidos a continuación: 
- As aprendizaxes acadadas polo alumnado. 
- As medidas de atención á diversidade aplicadas. 
- A programación e o seu desenvolvemento, a organización da aula, o aproveitamento dos recursos do centro e os 
procedementos de avaliación do alumnado. (Os resultados obtidos polos alumnos serán o punto de partida para 
continuar avanzando no currículo). 
- A coordinación entre o profesorado do departamento. 
 
 Como instrumento de avaliación empregarase os seguintes ítems: 
A) Adecuación de mínimos, actividades e contidos. 
B) Criterios de avaliación e estándares de aprendizaxe axeitados. 
C) Incluíronse/realizáronse medidas de atención á diversidade. 
D) Integráronse temas transversais. 
E) Realizáronse actividades de motivación, desenvolvemento, reforzo / ampliación e avaliación. 
F) A distribución temporal das actividades foi axeitada. 
 
 
 
 
 
 
 

m. Criterios para a participación do centro en proxectos, plans e programas. 
 
 O centro participa en todos aqueles Plans que a Administración Educativa considere de obrigado 
cumprimento. A coordinación deste Plan é designada pola persoa directora do centro, atendendo ao éxito de 

devandito Plan e adecuándose a criterios da persoa coordinadora para levar ao cabo o Plan, dispoñibilidade 
horaria, vontade, espírito emprendedor ou formación previa. 
 
 A solicitude de proxectos ten en conta a implicación do claustro e corresponde ao docente que o queira 
levar a cabo. A coordinación destes proxectos é nominal. 
 
 O equipo directivo fomentará a continuidade da participación nos Contratos-Programa de todo o centro, xa 
que actualmente constitúen unha importante dotación económica para os centros públicos e constitúen un dos 
eixos dinamizadores do centro. A coordinación dos diferentes Contratos-Programa ofértase na 1.ª reunión de 
claustro sempre que non fose asignado no claustro de final de curso e conta con liberación horaria cando o 
permita o horario do docente. 
 
O consello escolar é informado e aproba a participación do centro nos diferentes proxectos, plans e programas. 
 
 
 
 
 

n. Procedemento para a revisión, a avaliación e a modificación da 
concreción curricular. 
 
 A revisión da concreción curricular do centro corresponde ao claustro de profesorado e realizarase a 
comezo de curso co profesorado que forme parte dese claustro antes da elaboración das programacións 
didácticas do novo curso. O claustro é o responsable da elaboración dunha lista de control para a súa futura 
avaliación. 
 

A avaliación da concreción curricular corresponde á comisión de coordinación pedagóxica e realízase a 
finais de curso do mesmo xeito que as modificacións que se consideren oportunas para o curso seguinte. 

